
Abstract. Introduction. The Kazakh population of the middle and lower reaches of the Syra was 

engaged in traditional types of farming: agriculture, cattle breeding, fishing. Based on the activities 

of the Kazakh people in this region, deep historical prerequisites for spiritual and material culture 

have developed. The methods used in animal husbandry, agriculture, fishing, products made from 

them and food, customs and also migration features depending on the four seasons of the year were 

considered. The purpose and objectives of the research work. The main purpose of the research work 

is to identify the place and significance of the history and traditions of cattle breeding, agriculture and 

fishing, which the Kazakhs of the Syrdarya region were engaged in, to draw scientific conclusions 

and determine. Task: to reveal the close connection of agriculture with animal husbandry, that the 

Syrdarya region is a hotbed of agricultural culture, that fisheries are additionally occupied by the 

Kazakh people who inhabited the Aral Sea and the Syrdarya River. A detailed analysis of the 

organization of seasonal labor in animal husbandry and crop production. 

The historical continuity of the economy of the Kazakhs who inhabited this region, centuries-old 

traditions, methods, means and mechanisms of labor used, technologies and the use of products in 

everyday life, samples of spiritual and material culture associated with animal husbandry, agriculture, 

fisheries are considered. The complex economy was also analyzed: nomadic, semi-nomadic, 

sedentary. 

Аңдатпа. Кіріспе. Сырдың орта және төменгі ағысындағы қазақ халқы дәстүрлі шаруашылық 

түрлері: егiн, мал, балық шаруашылықтарымен айналысқан. Осы өңірдегі қазақ халқының 

айналысқан кәсібі негізінде рухани және материалдық мәдениетінің терең тарихи 

алғышарттары қалыптасқан болатын. Мал шаруашылығында, диқаншылықта, балық аулауда 

пайдаланған әдіс тәсілдер, олардан жасалынған бұйымдар мен азық түлік өнімдері, әдет 

ғұрыптар жора жосындар, әпсаналар да, жылдың төрт мезгіліне байланысты көшіп қонудың 

ерекшеліктері де қарастырылды. Мақсаты мен мiндеттерi. Сыр өңірі қазақтары айналысқан 

мал, егiн, балық шаруашылығының тарихы мен дәстүрiнiң алатын орнын, маңызын саралап, 

ғылыми қорытынды жасау, анықтау – зерттеу жұмысының мақсаты болып табылады. 

Мақалада мал шаруашылығымен егіншіліктің бір бірімен тығыз байланыстылығын, Сыр 

өңiрiнiң егiншiлiк мәдениетiнiң ошағы болғандығын, балық шаруашылығының Арал теңізі 

мен Сырдария өзенін жағалай қоныстанған қазақ халқының қосымша айналысқандығын ашып 

көрсету. Мал және егiн шаруашылығында маусымға байланысты еңбектi ұйымдастыруды 

саралап талдау міндеттері қойылған. Нәтиже. Осы өңірді мекендеген қазақтардың 

айналысқан шаруашылығының тарихи сабақтастығын, ғасырлар бойы дәстүрiн, әдiстерiн, 

пайдаланған еңбек құралдары мен механизмдерiнің, алатын өнiмдерінің күнделiктi өмiрде 

пайдаланылуы мен технологиясын, мал, егiншiлiк, балық шаруашылығына байланысты 

рухани және материалдық мәдениеттiң үлгiлерi қарастырылды. Сонымен қатар кешенді 

шаруашылық: көшпелі, жартылай көшпелі, отырықшылықпен айналысқандығын сараланды. 

Аннотация. Введение. Казахское население среднего и нижнего течения сыры занималось 

традиционными видами хозяйства: земледелием, скотоводством, рыбным хозяйством. На 

основе занятий казахского народа в данном регионе сложились глубокие исторические 

предпосылки духовной и материальной культуры. Были рассмотрены методы, 

использованные в животноводстве, земледелии, рыболовстве, изделия из них и продукты 

питания, обычаи и также особенности миграции в зависимости от четырех сезонов года. 

Цель и задачи исследовательской работы. Основная цель научно-исследовательской 

работы – выявить место и значение истории и традиций скотоводства, земледелия и 

рыболовства, которыми занимались казахи Сырдарьинского региона, сделать научные выводы 

и определить. Задача: раскрыть тесную связь земледелия с животноводством, что 

Сырдарьинский регион является очагом культуры земледелия, что рыбное хозяйство 

дополнительно занято казахским народом, населявшим Аральское море и реку Сырдарья. 

Подробный анализ организации сезонного труда в животноводстве и растениеводстве. 

Рассмотрены историческая преемственность хозяйства казахов, населявших этот регион, 

многовековые традиции, методы, используемые средства и механизмы труда, технологии и 

использование получаемой продукции в повседневной жизни, образцы духовной и 

материальной культуры, связанные с животноводством, земледелием, рыбным хозяйством. 

Также было проанализировано комплексное хозяйство: кочевое, полукочевое, оседлое. 

Ключевые слова: Этнография, казах, скотоводство, земледелие, крупный рогатый скот, 

оседлый, кочевой, полукочевой, зимовка, жайлау, рыба, жут 

С. 714–728. (На Каз.). DOI: 10.51943/2710-3994_2024_11_2_714-728 

Кіріспе 

Сыр бойы қазақтарының мал, егін және балық шаруашылығы түрлерiмен 

айналысқандығы жөнiнде толығырақ жазба мәлiметтер XVIII ғасырдың аяғы мен 

XIX ғасырдың басында пайда бола бастады. Өйткенi XVIII ғасырдың аяғы мен XIX ғасырдың 

басында Ресей өкiметi Орта Азия хандықтарымен тұрақты түрде сауда және дипломатиялық 

қарым-қатынастар жасай бастаған едi. Хиуа, Ташкент, Бұқара қалаларына елшiлер мен сауда 

керуендерiн апаратын жолдар осы Сырдың бойын басып өтiп, Ресей мен Орта Азияны 

байланыстырып жататын. Шенеунiктердiң, әскери адамдардың ғылыми еңбектерінде, тарихи 

шолуларында, естелiк жазбалары мен есеп беру мәлiметтерiнде қазақтардың 

шаруашылықтары, тұрмыс тіршіліктері, әдет ғұрып, салт дәстүрлері жөнінде деректер 

келтiрiледi. Мысалыға келесі беріліп отырған зерттеушілер мен еңбектерін келтіретін болсақ: 

орыс офицері – поручик Я.П. Гавердовский (1770/73–1812) «Обозрение Киргиз-кайсакской 

степи» атты еңбек жазған болатын. Гавердовский қазақтарды және қазақ тілін де әжептәуір 

игерген жақсы білген 1789-жылдан 1800-жылға дейін ол кісі Орынбор шекаралық бекіністер 

шебінде Ресейдің азаматтық және әскери құрылымдарында қызмет етті. Левшин А.И. 

(1741–1879) – «Описание киргиз-казачьих, или киргиз-кайсацких, орд и степей», 

Вульфсон Э.С. «Киргизы» 1901 ж., Каруц Р. (1867–1945) – неміс этнографы, 

саяхатшы – «Среди киргизов и туркменов на Мангышлаке» (1910) атты еңбектер жазған. 

Аничиов И.В. (1863–1912) орыс ғалымы, археолог, этнограф. «Забытый край», «Упадок 

народного хозяйства в киргизской степи», «Очерки о жизни народов Туркестана» 

«Киргизский герой Джанходжа Нурмухамедов» қазақ елінің салт – дәстүрін, әдет – ғұрпын 

құрметтеуге шақырған белгілі шығыс зерттеушісі. Қостанаев Құдабай (ХІХ ғ.) – этнограф, 

Перовск қалалық училищесін, 1894 жылы Ташкенттегі оқышулар семинариясын бітірген. Сол 

жылы Ташкентте «Перовск және Қазалы уездері қырғыздарының этнографиялық очерктері» 

деген еңбегі жарыққа шыққан. Қостанаевтың еңбегіне орыс этнограф-ғалымдары: 

И.П. Остроумов, М.Ф. Катанов, А. Алекторов қызығушылық тудырған. М.Ф. Катанов 

кітапшаны қайта бастыруды ұсынған. Алекторов А.Е. (1861–1918) – қазақ елінің тарихын, 

мәдениетін, этнографиясын және ауыз әдебиетін зерттеп, этнографиялық, танымдық еңбек 

жазған. «История Оренбургской губернии», «Географический очерк Оренбургской губернии», 

1886 г. «Киргизы». 

Ел iшiнен жиналған этнографиялық материалдарда егіншілікті, мал, балық 

шаруашылығы, суландыру жүйесi құрылысын, жылдың төрт мезгіліне байланысты мал 

шаруашылығын, көші қон мәселесін жүргiзудi ұйымдастырды; мұрағат материалдарымен 

қатар, ел арасынан да этнографиялық материалдар жинап терең зерттеуге тура келдi. 

Материалдар мен әдістер 

Қазақстан Республикасы Орталық мемлекеттік мұрағатындағы Ф. 383 – Управления 

киргизами Сырдарьинской линии. Форт Перовский (1853–1867) қорында; Өзбекстан 

Республикасының мемлекеттiк мұрағатындағы Ф.И-17 – Сырь-Дарьинское областное 

управление; Ф.И-715 Сборник материалов для истории завоевания Туркестанского края 

қорларында және сонымен қатар Ташкенттегi Әлiшер Науаи атындағы Ұлттық кiтапхананың 

қолжазбалар мен сирек кiтаптарқорында құнды тарихи құжаттар сақталған, әсiресе 

«Туркестанский сборник» жинағының орны ерекше. Қызылорда қаласындағы, Қызылорда 

облыстық Мемлекеттiк мұрағатындағы Ф.232 – Перовского уездного управления, г. Перовск 

(1867–1917; Ф. 267 – Казалинского уездного управления, г. Перовск (1868–1917); 

Ф. 358 – Канцелярии управляющего туземным населением правого фланга Туркестанской 

https://ru.wikipedia.org/wiki/1867_%D0%B3%D0%BE%D0%B4
https://ru.wikipedia.org/wiki/1945_%D0%B3%D0%BE%D0%B4
https://kk.wikipedia.org/wiki/1894

области, форт Перовский (1859–1867); Ф. 383 – Управления киргизами Сырдарьинской линии. 

Форт Перовский (1853–1867); қорлармен жұмыс iстеп бұрын ғылыми айналымға тартылмаған 

тың құжаттар, материалдар пайдаланылды. Басты деректiк негiзiн автордың «Сыр өңірі 

қазақтарының дәстүрлі шаруашылықтары» тақырыбына сай 2000–2020 жж. ел арасынан 

жинаған этнографиялық материалдар құрайды. Автор (Ә.А) қазақ халқының мал, егiншiлiк, 

балық шаруашылығына байланысты байланысты әдет-ғұрыптар мен жора-жосындар, 

аңыз – әпсаналарға байланысты қызықты, этнографиялық деректер, халықтық тәжiрибенi 

сипаттап көрсететiн материалдар жинақталды. Зерттеу барысында мал, егiншiлiк, балық 

шарушылығына байланысты әдет-ғұрыптар мен ырымдар бүгiнгi күнге дейiн өз мәнiн 

жоғалтпай келе жатырғандығын көреміз. Жұмысты жазуда объективтілік, тарихилық 

қағидаларымен қатар, жүйелілік және салысырмалы талдау әдіс тәсілдері басшылыққа 

алынды. 

Талқылау 

Орыстың суландыру жүйесінің білікті маманы Н.А. Дингельштедттің «Опыт изучения 

ирригации Туркестанского края» бұл Түркiстан өлкесiн мекендеген қазақ халқының дәстүрлi 

суландыру жүйесi құрылысының тарихы жайлы жазылған құнды ғылыми еңбек болды. 

Н.А. Дингельштедт қазақ халқының суландыру жүйесi заңдылығын өте жақсы зерттеп, 

меңгерген, сонымен қатар егіншілікке пайдалануға жүргізілген ирригациялық суландыру 

жүйелері, технологиясы туралы қызықты мәліметтер келтіреді (Дингельштедт, 1893). 

Добросмыслов А.И. «Скотоводство в Тургайской области» (Добросмыслов, 1895), 

Т.А. Жданко «Проблема полуоседлого населения в истории Средней Азии и Казахстана» 

(Жданко, 1961), Г. Загряжский «Быт кочевого населения долин Чу и Сырдарьи» (Загряжский, 

1874), Zhazira Toleubayeva & Tattigul Kartayeva The Regional Features Of The Winter Pastures On 

The Lower Reaches Of Syrdarya (the End of 19th to the First Half of 20th Century) 

(Toleubayeva, Kartayeva, 2015), Картаева Т.Е. Қысқы қоныс пен жайылым иеленудің аймақтық 

ерекшеліктері (ХІХ ғ. аяғы – ХХ ғ. Басы) (Картаева, 2015) атты еңбектерінде қазақ халқының 

мал шаруашылығын жан-жақты зерттеу негiзiнде мал шаруашылығы, көші-қон мәселесі, 

жайлау мен қыстауы, жайылымдары, баспаналары, қандай жағдайда мал шаруашылығымен 

айналысатын шаруалардың отырықшылыққа ауысатыны жайында айтады. Mirzahan 

Egamberdiyev, Amina Akhantayeva «Kazak Türklerinin Kültür Tarihinde Koyun Başını İkram Etme 

Geleneği» қойдың жалпы малдың басының қадірлі қонақтарға «бас тарту» салт дәстүріміздің 

ерекшелігі талданып жан жақты көрсетілген. (Egfmberdiyev, Akhantayeva, 2023). 

М.Ш. Елеусiзов «Уәлихановтың экономикалық көзқарасы» патшалық Ресейдің қазақ 

халқының мәңгі көшпелі шаруашылықпен айналысқандығын қалағандығын, отырықшы 

мәдениетті дамытуына қарсы болғандығын айтады (Елеусiзов, 1959). А. Левшин «Описание 

киргиз-казачьих или киргиз-кайсацких орд и степей» (Левшин, 1996), А.И Макшеев 

“Описание низовьев Сыр-Дарьи” (Макшеев, 1873), “Материалы к характеристике народного 

хозяйства в Туркестане” (Материалы к характеристике, 1911), Л. Мейер «Материалы для 

географии и статистики России, собранные офицерами генерального штаба» (Мейер, 1865), 

қазақ халқының астықтың, бау-бақша өнiмдерiнiң жақсы өсіретiндiгiн, сонымен қатар олар 

жылқы малына арнайы қызыл, сары жүгері де өсіретінін айтады. Тоқтабай А.У. Қазақ 

жылқысының тарихы төрт түліктің ішіндегі бағалысы саналған “жылқының” шаруашылық 

және тіршіліктегі орнын, қызметін, дәстүрлі дүниетанымда көне наным-сенімдер арқылы 

жан-жақты қарастырған қазақтың жылқы шаруашылығына байланысты мәлімет береді 

(Тоқтабай, 2010). Сонымен қатар А.Тоқтабай, Ж. Сейтқұлова Төрт түліктің қасиеті: Қазақтың 

төрт түлікке байланысты әдет-ғұрыптарының фольклорлық, археологиялық, лингвистикалық 

және жазба деректермен салыстырыла зерттелуі қазақтың төрт түлікке байланысты 

наным-сенімдер, аңыз әпсаналар мен әдет-ғұрыптарының фольклорлық, археологиялық, 

лингвистикалық және жазба деректермен салыстырыла зерттелген авторлар ұжымы еңбегінің 

маңызы айрықша (Тоқтабай, Сейтқұлова, 2005). 

https://dergipark.org.tr/tr/pub/@mirzahan_egamberdiyev
https://dergipark.org.tr/tr/pub/@mirzahan_egamberdiyev
https://dergipark.org.tr/tr/pub/@amina.akhantayeva

Е.К. Мейендорф “Путешествие из Оренбурга в Бухару” атты еңбегінде Арал теңізі 

маңын мекендеген қазақтарды зерттей келе балықпен қоректенетіндігін, кемемен жүзуге 

әбден қабілетті, олар желкенді қайықтарды да пайдаланатындығын жазады (Мейендорф, 1975). 

Зерттеу нәтижелері 

Қазалы уездiне қарасты болыстықтардың iшiнде егiншiлiгi жақсы дамыған Ақтоғай, 

Жамансары болыстықтары және мал шаруашылығы кеңiнен етек жайған Заңғар, Қалымбас 

болыстықтары шаруашылығының, егiншiлiгiнiң және әлеуметтiк қатынастарының жан-жақты 

зерттелген материалдары бiз үшiн құнды. Дақылдарының пайызға шаққандағы мөлшерi, 

арықтар мен атыздар туралы мәліметтер, егiн шаруашылығы мен мал шарушалығымен 

айналысатындардың, төрт түлiктiң мал басы, кәсiпшiлiкпен айналысатындар туралы есебі, 

көлемі, мөлшері, қорытындылармен қатар, бұл тексерудi жүргiзген адамдардың жұмысын 

бақылауда маңызды рол атқарды. Мәселен, егiншiлiкпен айналыса бастаған малшылар егiндi 

ыза мен қайырлы жерлерге егуден бастады (Материалы к характеристике, 1911: 211) мал 

шаруашылығымен айналысатын болыстықтарда әр көшпелi малшыда 34 бас iрi қарадан келсе, 

егiншiлерде 15 бас, ал егiншiлiкпен айналысатын болыстықтарда 44 бас және отырықшыларда 

14 бас iрi қара болды (Материалы к характеристике, 1911: 231) және малшыларға қарағанда 

егiншiлерге көмек қолы, яғни жұмыс iстейтiн адамдар көп керек болды (Материалы к 

характеристике, 1911:163) рулық қатынастың ендiгi құрылған егiншiлiкпен айналысатын 

ауылға ықпалы жөнiнде: “... рулық принциптің қазіргі егіншілік ауылдарының қалыптасуына 

ықпалына келетін болсақ, бұл мәселеде ол ешқандай рөл атқармады, өйткені, мысалы, Жаман-

арықты қазу, тазалау жұмыстары (Жамансары болыстығында – Ә.А.) отбасылық туыстық 

байланыстарына қарамастан ... жатақтар жүзеге асырды…» (Материалы к характеристике, 

1911: 255). 

Кейбір патша үкіметінің орыс шенеуліктері (Елеусiзов, 1959: 17) қазақтардың 

отырықшылықты дамытып, сауатты болуын қаламады, «… мен қырғыздарды орналастыру, 

оларды оқыту және оларды европалық халықтар дәрежесiне көтеру жөнiндегi 

филантроптардың асқақтаған ниеттерiмен әуестенбеймiн. Мен қырғыздардың 

(қазақтардың – М.Е.) мәңгi көшпелi бақташы болып қала беруiн, олардың ешқашан егiн 

екпеуiн және ғылым түгiл кәсiпшiлiктi де бiлмеуiн жан-тәнiммен тiлеймiн, сонымен қатар 

оларды бiздiң нанымызды жеудi, бiздiң жобалғы шұғамызбен Россияның басқа да 

бұйымдарын пайдалануды, үйретудi шын тiлер едiм …» (Елеусiзов, 1959: 17). Бұл жерде біз 

осы патша үкіметінің бір шенеулігінің сөзінен ғана отарлаушылардың тек қана қазақ халқын 

қанап, елін, жерін, байлығын ғана тонауға келгенін көреміз. Патша үкіметінің қазақ халқының 

әлеуметтік жағдайы, мәдениетіне тіптен жандары ашымайтынын, көңіл бөлгілерінің 

келмейтінін көріп отырмыз. Қазақтарды қараңғылықта ұстау оларға тиімді болды, сол үшін де 

рухани түрғыдан дамытуды барынша тежеп отырды. 

Патша өкiметi қазақ даласының шекарасына жақындаған сайын оларды осы өлкенiң 

жергiлiктi тұрғындары, олардың әдет-ғұрыптары мен салт-дәстүрлерi мен шаруашылықтары 

қызықтыра бастады. Шығыстың нарративтi жазба деректерiне қарағанда, орыстардың 

құжаттарынан шаруашылық жөнiндегi толыққанды мәлiметтер кездестiретiндiгiмiз де 

кездейсоқтық емес. Мәселен, орыс елшiсi В. Кобяков Тәуке ханға қазақтардың егiншiлiкпен 

айналысатынын, олардың егiстiгiнiң көп еместiгiн, қарақалпақтармен көршi тұратындығын 

хабарлаған. Ал қазақ жерiнде болған П.И. Рычков: «... Қазақтар егiншiлiкпен 

айналыспайды ...» – дейдi, бiрақ ол қазақ даласына «Ақтабан шұбырынды» оқиғасынан кейiн 

ғана ат басын тiрептi, ал бұл кезде қазақ халқы жоңғарлардан қорғану үшiн егiс алқаптарын, 

жайылымы мен малдарын тастап, бас сауғалап қашқан едi (Қазақстан тарихы, 2002: 184–186). 

П.И. Рычков орыс шенеулігі, тарихшы, экономист, өлкетанушысының қазақ тарихынан 

хабары жоқ адам екенін көреміз, себебі ортағасырлық қала мәдениетінен хабары болса мұндай 

тұжырым айтпаған болар еді. Ал жоңғар шапқыншылығы кезіндегі «Ақтабан шұбырынды» 

оқиғасынан кейін шапқыншылыққа ұшырап, зәбір көрген халық егін екпек түгілі туған 

жерлерін тастап бас сауғалап кеткен болатын. 

А.И. Макшеев Сырдың төменгi ағысында астықтың, бау-бақша өнiмдерiнiң жақсы 

өсетiндiгiн айтады: “… Сыр өзенінің төменгі ағысында бидай, арпа және тары, сондай-ақ 

қарбыз, қауын және жалпы барлық бақша көкөністері жақсы өседі. Сонымен қатар жылқы 

малын азықтандыру үшін пайдаланылатын ақ және қызыл жүгері өте жақсы өнім береді …” 

(Макшеев, 1873: 512–513). А.И. Макшеев Сыр бойында алты жылдай әскери қызмет атқара 

жүріп қазақтар туралы түрлі тарихи, этнографиялық материалдар жинап, еңбектерін жарыққа 

шығарған. 1852 жылы А.И. Макшеев Орынбор корпусының командирінің бұйрығымен 

Сырдарияның төменгі ағысындағы Қоқан бекіністерінен тазартуға жіберілген алдыңғы 

қатарлы жасақтың бастығы болып тағайындалған. 1853 жылы 3 шілдеде Ақ мешітке келіп, осы 

бекіністі салуды бастаған. 1855 жылы Орыс Географиялық қоғамының нақты мүшелігіне 

сайланған. 

Қазақ халқы диқаншылықта суландыру жүйесіне үлкен мән берген, тіптен арнайы 

мамандардың қызметіне де жүгінген. Н.А. Дингельштедт XIX ғасырдың 90 жылдары «Опыт 

изучения ирригации Туркестанского края. Сыр-Дарьинская область» атты ғылыми еңбегi 

жарық көрген. Түркiстан өлкесiн мекендеген қазақ халқының дәстүрлi суландыру жүйесi 

құрылысының тарихын жан жақты зерттеген. Автор қазақ халқының суландыру жүйесi 

заңдылығын өте жақсы зерттеп, меңгергендiгiн мына тұжырымынан байқауымызға болады, 

онда: «… Қазақтар су жөнiндегi талас-тартысты шешу үшiн ауыл ақсақалдарына, көбiне 

мұраптарға жүгiнген, бiрақ та еш уақытта халық қазылар мен билерге жүгiнбеген …» - дейдi 

(Дингельштедт, 1893: 338). Н.А. Дингельштедт патша үкіметінің тапсырмасымен қазақ 

жерінде бірнеше жыл тұрып, тіпті қазақ тілін де меңгеріп, осы суландыру жүйесін зерттеген. 

Су мәселесіне келгенде жергілікті халық мұраптармен ақылдаса отырып шешетінін айтады, 

бұл жерде мұраптардың беделі қазылар мен билерден кем емес екенін көруімізге болады. 

Н.А. Дингельштедттің пікірін патша үкіметінің жолдауымен қазақ жерінде қызмет еткен 

әскери шенді қызметкер Л. Мейердің мәліметі де растай түседі. Жергiлiктi халыққа 

мейiрiммен қарап, өте жақсы қарым-қатынас жасаған, инженер ретiнде халықтың арасынан 

шыққан мұраптарға бөгеттер мен арналар, арықтар салудағы үлкен шеберлiктерiне (мұраптар 

ешқандай өлшеуiш құрал жабдықты пайдаланбаған – Ә.А.) таң қалып, өз сөзiмен айтқанда: 

«… Олардың батылдығы, арнайы бiлiмдерi болмаса да, судың күштi тегеурiнiн тоқтата 

алатындығына …» үлкен құрметпен қарағандығын атап өтуге тиiспiз (Мейер, 1865: 103–104). 

Диқандарының кейбiреулерi бау-бақша өсiргенде, тыңайтқыш есебiнде малдың қиын 

пайдаланған. Жылқы мен сиырдың “қыйын” араластырып тыңайтқан, мұндай жерлерден өнiм 

мол алынды. Қойдың “көңi” күштi тыңайтқыш, сондықтан аздап қолданған, себебi көп болса 

егiстiң тамырын күйдiрiп жiбередi деп есептеген. Тыңайтқышты көбiне тек “көк егiске” ғана 

пайдаланылған. Малдың қыйынан басқа тыңайтқыш жоқтың қасы болды (АЭМ). 

Сыр өңiрiндегi шаруашылықтың өзiндiк ерекшелiгi: суармалы егiншiлiк мал 

шаруашылығымен тығыз байланысты болды, ал Арал теңiзi маңын мекендеген халық 

егiншiлiкпен қатар балық аулаумен де айналысты. Сырдың төменгi ағысын мекендеген халық 

тiршiлiгiнiң қайнар көзi болған мал шаруашылығы, егiншiлiк, балық аулау кешегi Қазан 

төңкерiсiнен кейiнгi ұжымдастыру кезеңiне дейiн сақталған. Сыр бойын мекендеген 

қазақтарда отырықшылық пен егiншiлiктiң дамуы мал шаруашылығына өз әсерiн тигiзбей 

қоймады. 

XIX ғасырдың ортасымен ХХ ғасырдың басында осы өңiрдегi мал шаруашылығының өзі 

негiзгi үш түрге бөлiндi: көшпелi, жартылай көшпелi және отырықшылық. Осы жерде айта 

кететiн нәрсе бұрынғы кезде қазақтар тек көшпелi мал шаруашылығымен айналысқан деген, 

Кеңес кезеңде бiржақты жалған пiкiр қалыптасқан едi. Мұны Т.А. Жданко жоққа шығарады: 

“Археологиялық, тарихи-этнографиялық және экономикалық-географиялық соңғы 

зерттеулердің нәтижесінде «көшпелі халық» ұғымы барған сайын сараланады. Орта Азия мен 

Қазақстан халықтарын тек «таза» көшпелілер мен егіншілер деп бөлудің ескіргені анық. 

Шаруашылықта егіншілік пен мал шаруашылығын, көшпелі және отырықшы мәдениет 

элементтерін әртүрлі деңгейде біріктіретін жартылай отырықшы (жартылай көшпелі) 

халықтың тарихи рөлі барған сайын артып келеді... “ (Жданко, 1961: 24). 

Егiншiлiкпен айналысатын қазақтардың өзiн екiге бөлiп қараған: “…Егіншілікпен 

айналысатын қазақ халқы тұрақты егіншілер, кәсіп ретінде жер өңдеумен айналысатындар 

және қосалқы кәсіп ретінде егіншілікпен айналысатын жартылай көшпелілерден тұратын. Егін 

егу кезінде отбасы мүшелерінің бір бөлігі қалып уақытша егіншілікпен айналысты, кейбір 

жағдайда жергілікті диқандарға себетін тұқым мен күш көлік, егіннің жартысын немесе үштен 

екі бөлігін беруге келісетін” (ӨРОМА. И-17 -қ. 1-т. 14778 -іс. 242 -пп). 

Қазақстан мен Орта Азия халықтарының тарихында ұзақ жылдар бойы Т.А. Жданко 

зерттеген жартылай отырықшылық мәселесiнiң ғылыми-практикалық мәнi зор. Т.А. Жданко 

көп жылдар бойы зерттеген еңбегiнде Орта Азия мен Қазақстанды мекендеген халықтың 

жартылай отырықшы бола отырып, айналысқан шаруашылығының этнографиялық 

ерекшелiгiн былайша бөлiп көрсеттi: «… Шаруашылықтың кешендi түрi деп әлсiз дамыған 

экстенсивтi суармалы немесе табиғи егiншiлiктiң мал шаруашылығымен, кей аудандарда 

балық шаруашылығымен үйлесуiн айтамыз; натуралды шаруашылықтың түрi көшпелi 

малшыларда аз болды, олар өз табындарымен алыс жайылымдарға көше отырып, кейде 

қалаларға да жақындап келдi; отырықшылыққа ұзақ тұрақтамады …» (Жданко, 1961: 57). 

Сонымен қатар егіншілікпен айналысуға малдарынан айырлған шаруалар да күндерін көріп, 

тамақтарын табу үшін келгендері де болған. Орыс зерттеушісі Е. Смирнов XIX ғасырдың 

70–80 жылдарындағы жұттан және тағы да басқа себептерден малдарынан айырған Сыр өңірі 

қазақтарының шаруашылығын былайша сипаттап жазады: «... егiншiлiкпен тек малы жоқ 

кедейлер айналысқан, олар егiншi [немесе диқан – Ә.А.] деп аталған, олар байып алғаннан 

кейiн қайтадан жартылай көшпелiлiкке ауысқан ... » (Смирнов, 1887: 49). Алайда Сыр бойы 

қазақтарының отырықшылыққа ауысып, егiншiлiкпен айналысуының өзiне ғана тән 

қайталанбас ерекшелiктерi болатын. 

Жер өңдеуге байланысты қазақтар түрлі наным сенімдер мен ырымдарға сеніп салт 

дәстүр, әдет ғұрыптарды жасап отырған.Жергiлiктi диқандар көктемде егiс жұмысын бастар 

алдында сол жерге барып мал сойып, құрбандық шалып, құран оқытады. Диқан әулиеден егiс 

жұмыстары сәттi болып, мол өнiмдi ырысты-берекелi жыл болуын сұрайды. 

Ал астық пiсiп, егiндi жинайтын науқанда “қоян қашты” ырымын жасаған. Бұл “қоян 

қашты” ырымы – ақ егiстi жинаған кезде жасалынатын. Астықты тез орып бiтiру үшiн “қоян 

қашты” тездетiп соны қуып жетейiк деп алға қарай жылдам жылжып отырған, қалғандары 

оның соңынан еретiн болған. Осылай астықты жауын-шашын, суыққа қалдырмай, төкпей-

шашпай жинап алатын. “Қоян қашты” ырымын жасайтын кезде “асарлататын” кездер де 

болған. Жағдайы бар егiншiлер мал сойған, жоқтары сүт көже кейде балық асатын яғни барын 

беретiн едi (Ахантаева, 2020: 11). 

Әсiресе Қыдыр атаны қадыр тұту қырмандағы жұмыс кезiнде қатты өрiстеген. 

Қырман – өте қадiрлi орын саналды, оған әйел жұрты жақындатылмаған, қасына от жағуға, су 

әкелуге тыйым салынатын. От өрт шығаруы мүмкiн, өйткенi қырманда және оның 

айналасында жанатын нәрселер көп болады, ал егер су әкелiнсе егiншiлердiң нанымы 

бойынша астық судай ағып кетуi мүмкiн, қырманға келер алдында дәрет алынып, намаз 

оқылатын едi. 

Астық шөп-шаламнан тазартылғаннан кейiн оны қырманның ортасына үйетiн. Содан соң 

қырманның қожайындары қырман той жасайды – қой, ешкi кейде жағдайына қарай сиыр 

сояды. Бауыздалған малдың қанын күректiң iшкi жағына жағып, астыққа бүркитiн болған. 

Күректi астыққа iшкi жағын батысқа қаратып құбыла жақтан салатын. Диқандардың 

наным-сенiмi, дәстүрi бойынша қырманда темiрден жасалған еңбек-құралды пайдалануға 

тiптен жақындатуға болмайтын (АЭМ). Себебi бұл тыйым салу ерте заманнан қалдық дәстүр, 

егiншiлiк пайда болғанда диқандар жердi өңдеуде, астық жинап бастыруда тек ағаштан 

жасалған құралдарды пайдаланғаннан болуы керек. 

Аққұла ырымы жасалып болған соң барлығы қырманды тастап кетедi, бұл “қырман 

түнету” деп аталады, яғни астық түнеп шығуы тиiс. Егiншiнiң нанымы бойынша осы кезде 

қырманға Қыдыр ата келедi, сол кезде “қырман тасиды”, яғни астық бiрнеше есе көбейедi деп 

есептеген. “Кеусен” деп аталатын ырым да қызықты. Айтушылардың сөзiнен бiздiң 

түсiнгенiмiз кеусендi, негiзiнен, малшылар яғни егiн екпегендер сұраған. “Ат дорба” ырымы 

да болған, бұл қырманға әлдебiреу атпен келген кезде оның қабына, ат жемдейтiн дорбасына 

сиятындай астық салып берген. 

Жаңадан қазылған арыққа немесе арнаға су жiберiлген кезде “арық той” жасалған. 

Қойды немесе сиырды құрбандыққа шалып, оның қанын арыққа ағызған, содан кейiн су 

жiберген. 

Сыр бойы қазақтарындағы дәстүрдiң бiрi – “өгiз айдар”. Бұл дәстүр бойынша көктемде 

егiс жұмыстары басталар кезде бүкiл ауыл диқандары малдары мен ауылшаруашылығына 

пайдаланатын еңбек-құралдарын ортаға жинап топтастыратын болған Сабантой – бұл 

халықтық мереке. Күзде диқандар егiндерiн жинап алғаннан кейiн, күз айында 

тойланды (АЭМ). 

Көшпелi мал шаруашылығының түрi негiзiнен байлар мен орташалардың 

шаруашылығына негiзделдi, 1910 жылы Перовскi уездiнде 3330 немесе 14 пайызы жалпы 

шаруашылықтың есебiн құраса, ал 1911 жылы Қазалы уезiнде көшпелi және жартылай 

көшпелi 24223 шаруашылықтың 42,86 пайызын құрады. Перовск уезiнде жартылай көшпелi 

5579 немесе 23,5 пайыз шаруашылықты құрады. Жартылай көшпелiлiкпен негiзiнен орташа 

тұрмысы барлар айналысты. Себебі малы көп қазақтар жайылымдық, шөбі шүйгін жерлерге 

көшіп жүрмесе малды азықпен қамтамассыз ету қыйын болды. Перовск уезiндегi халықтың 

61,2 пайызын ал Қазалы уезiндегiлердiң 57,14 пайызы отырықшы болды (Ахантаева, 2008: 89) . 

Жалпы көшпелі қазақ халқы малға қысқа арнап шөп шауып қысқы азық жинамаған. 

Өйткені қыс мезгілінде малдарын жылы жақа қыстатып отырған. Сондықтан кейбiр қазақтар 

жұттардың себебiнен көптеген малдары қырылып таза кедейшiлiкке кейде байлардың өзiде 

малсыз қалғандары болды, сондықтан оларға егiншiлiкпен айналысудан басқа ештеңе қалмады. 

Кейбір қазақтар “диқаншылық” кәсіпке осылай малдан айырылып таза кедейленген кезде, 

тіптен он, он бес мыңдаған жылқысы бар байларда жұтта малдан айырылып келген болатын. 

Малдың қысқы жайылымын «тебіндік» деп аталды, ол малдар қарды тазалап астындағы шөпті 

азық қылытын қысқы жайылым. Әр ауыл отбасының егіс орны, қыстақ маңында мал 

жайылымы болатын болған. Қой бағуға арналған «қойбөлек», «қорық», «атабөлек» сияқты 

қосымша жайылымдар болды. Бұл жайылымдарға ауылдар малдарын жаймай, оның шөбін 

кейінге сақтап отырған, яғни бұл мал үшін шөптің қосымша қоры саналған. Қойбөлек немесе 

қорық әрбір қыстаулық ауылда болды. Қорық шекарасын ақсақал анықтап, шекара 

қазықтармен, тастармен, ағашпен белгіленді. Қорық үшін ауыл арасында келіспеушіліктер өте 

сирек болды. Малдар басқа ауыл қорығына қатты боран кезінде ық іздеп ұзап кетуі мүмкін. 

Қорық үшін талас болса, оны ауыл ақсақалы шешіп отырған. Егер шөбі шүйгін болса, 

қорықтың көлемі кіші болды, ал батпақты, сораңды болса көлемі үлкендеу болған. Кей 

жағдайда шөбі шүйгін жерден қорықтың көлемін кеңірек иемденген ауылдан, жайылымды аз 

иемденіп отырған ауылға бір жайылым бөлегін алып беруге ақсақалдың билігі керек болған. 

Ақсақал жайылымды бөлген кезде жаңа жайылымды алған ауыл қой сойып, бата қылған. 

Содан соң, жаңадан ағаш қағып, тас үйіп жаңа шекара белгілеген. 

Малшылар үшін қыс мезгілі қиын болды. Қатты қыс үлкен себеп болды малдың жоғалуы, 

бұл "жұт" болды. Келесі себептер "жұтқа" да әкелді: біріншіден, үздіксіз жауған қардың, қатты 

дауылдың және аяздың салдарынан қардың көп жаууы, жазда құрғақшылық; екіншіден, қыс 

жылы күндерден басталып көп жаңбырдың жаууы, содан кейін ол қарға ауысып, жердің беті 

мұз болып,малдардың шөп тауып жеуіне мүмкіндік болмады; үшіншіден, көктем суық болып 

тым ұзаққа созылды. (Toleubayeva, Kartayeva, 2015: 166–167). Тек «жұт» ғана емес, сонымен 

бірге қасқырлар малға шабуыл жасап та отырды. Жартылай отырықшылықпен айналысатын 

малы аз, сауын сиырлары мен қолындағы шамалы қой мен ешкісіне арнап қыстық шөп 

дайындады. Қыста қой мен түйені ашық қорада «ықтырмада» ұстаған. 

1879 – 80 жылдардағы жұтта Перовск, Қазалы уездерiнде әсiресе Перовск уезiнде 

малдың жартысынан көбi қырылып қалған. Осы кезде малшылардың көбiсi егiнмен 

айналысып жандарын сақтап қалған. Бұндай жағдай тек Перовскi, Қазалы уезiнде ғана емес 

бүкiл қазақ жерiнде болып тұратын болған. 

Қазақ даласын зерттеушi орыстың экономист, статист ғалымы А.А. Кауфман жұт 

жайында өз көрген бiлгендерi жөнiнде: «...Әрбір қоян жылы болатын жұттың, қазақ халқы 

байлығы тек мал шаруашылығына негізделгендіктен қауіпті екенін біледі, екінші жағынан, 

көптеген шаңырақ иелерін. егіншілікке бет бұруға немесе кедейлер санатына қосылуына 

әкеліп соғады. Екі-үш жылқысы немесе өгізі қалған қазақтар енді малдан түскен табыспен күн 

көре алмайды, бірақ күш көлік ретінде пайдаланып жерді егіске дайындап, өзін жыл бойы 

нанмен қамтамасыз ете алады (Кауфман, 1903: 97). 

Бұл шаруашылықтар негiзiнен егiншiлiкпен айналыса отырып қосымша көбiнесе мүйiздi 

iрi қарамен қатар түйе өсiрдi. Қыс мезгiлiнде балық аулаумен де айналысты. 

Қазақтың қойына тән нәрсе жүнi қалың, құйрықты болды, оны қазақтың “құйрықты қойы” 

деп те атады. Олар ыстық суыққа төзiмдi, күй талғамайтын, ұзақ жолға шыдамды болды. Орта 

Азия және орыс қалаларының базарларында қазақтың қойының етi өте жоғары бағаланды. 

Қойдың жүнiнен, терiсiнен көптеген тұрмысқа қажеттi бұйымдар, киiм-кешек: мысалыға киiз, 

текемет, алаша, кiлем, арқан, тон, малақай, киiз етiк жасалынды. Малшы қойдың жүнiн, терiсiн 

одан жасалған бұйымдарын сатып немесе айырбастап, өзiне көп пайда түсiрiп отырды, әрi 

бiрден-бiр табыс, күнкөрiс көзi болып табылды (АЭМ). 

XIX ғасырдың аяғына дейiн қой товар айырбасында балама түрде пайдаланылды. 

Қазақтарда нағыз кең тараған жылқының түрi бұл – “қазақы жылқы” болды. Қазақы 

жылқысының бойы аласа, кең кеуделi, жалды , күтiмдi қажет етпейдi, аптапқа және суыққа өте 

төзiмдi, жыл бойы аяғымен жүрiп жер отын азық қылады. Осындай төзiмдiлiгiне қарап Орта 

Азия және орыс қалаларының тұрғындары қазақтың жылқысын күш-көлiк ретiнде, мiнуге 

және ауыл шаруашылық жұмыстарына пайдалануға қызығушылықпен сатып алып отырған. 

Байлар мен орта шаруалар қысқы уақытқа қысыр (тумай қалған биенi осылай атаған – Ә .А.) 

қысыр қалған биелерден соғымға сойған, сөйтiп қысқа азық қылған, ал жазда биелердi сауып 

сүтiнен “қымыз” дайындаған. Жалпы қымызды сусын ретiнде пайдаланған, сонымен қатар 

оның емдiк қасиетi өте күштi, қазiрдiң өзiнде ол ғылымда дәлелденген нәрсе. Қазақы 

жылқыдан басқа байлар Орталық Азиядан “қарабайыр” деп аталатын тұқымын әкелген, бiрақ 

олар Қазақстанның климат жағдайына төзбеген сондықтан оларды қазақ жерiнде көбейте 

алмаған. Қарабайырды байлар тек мiнiске пайдаланды (АЭМ). 

Түйенiң екi түрi болды: бiр өркештi – “нар”, екi өркештi – “айыр”. Сыр бойы қазақтары 

айыр түйенi жоғары бағалап нардан артық көрдi, оның жүнi қалың болғандықтан қысқы 

суыққа шыдамды болды, бiрақ нар түйе күштi әрi төзiмдi болды. 

Орта Азия қалаларының базарларында түйенiң жүнi жоғары бағаланды. Түйе жүнiнен 

жамылғы көрпе, шекпен, жылы киiмдер жасалды. Түйенi де соғымға сойған, ал сүтiнен сусын 

дайындаған оны “шұбат” кей жерлерде “қымыран” деп те атайды (АЭМ). 

Қазақтардың өсiрген мүйiздi iрi қараларының бойы аласа, сүттiлiгi нашар болды. 

Сыр бойы аудандары Россияның құрамына қосылғаннан кейiн осы жерлерде орыс 

қоныстары пайда болды, ендi қазақтар орыстардан швед, украин тұқымдас iрi қараларын 

сатып алып өз сиырларымен будандастыру арқылы жаңа тұқым алды. Ендi қазақтандың 

сиырларының белгiлi бiр мөлшерде жақсарып, iрiленiп және сүттiлiгi артты (АЭМ). 

Отырықшы және жартылай отырықшы шаруашылықтар үшiн мүйiздi iрi қараның 

маңызы ерекше болды. Сүт және сүттен жасалған тағамдарды көбiнесе егiн пiскенше азық еттi. 

Отырықшы және жартылай отырықшы қазақтар қысқы соғымға көбiнесе өгiз немесе сиыр 

сойды. 

Байлар негiзiнен мүйiздi iрi қараны менсiнбедi, жаратпады, сондықтанда оны көп 

өсiрмедi. Бай адамдардың жанұялары сиырдың сүтi мен етiн тамақ ретiнде iшiп, жеп 

пайдаланбаған, бiрақ-та байлардың көбiсiнде табын-табын сиыр мен өгiздерi болған, оларды 

кедейлерге “сауынға” таратып берiп отырған, мысалыға Перовскi уезiнiң Романов 

болыстығындағы Бiләш деген бай 700 бас сиырын кедейлерге “сауынға” таратып берген. 

(“сауын” дегенiмiз байлар малының сүтiн iшiп бағып беруге кедейлерге таратып берген, кейiн 

бiрақта қайтып жинап алады – Ә.А.) (АЭМ). 

Сыр бойы халқының мал шаруашылығы және жайлау мен қыстауы жөнінде прапорщик 

Богдановтың мәлiмдемесiнен көруiмiзге болады: “1-форт аймағын мекендеген көшпелі 

қазақтың рулары төртқара, шөмекей, шектінің саны 10 000-ға жуық, олар бірнеше бөлімдерге 

бөлінген, әрқайсысында жүзге тарта шаңырақ болды, оларды “билер” басқарады. Олар бір 

жерді тұрақтап қоныстанбады, көшіп жүрді, жазда кейбіреулері малмен Қарақұмның құмына, 

Үлкен және Кіші борсыққа, Орынбор шекарасына дейін барып, ал қыста қайтадан Сыр бойы 

үйреншікті жерлеріне қайтып келді (ӨРОМА. И-715 -қ.1-т. 151-іс. 75-76-пп) 

ХІХ ғасырдың ортасында жәрмеңкелерде сатылған малдардың саны мен құнын мына 

статистикадан көруімізге болады. 1860 жылы Перовскi уезiнiң базарларында сатылған 

малдардың саны: жылқы - 194, түйе - 50, сиыр - 315, қой - 4939, ешкi - 176. Олардың құны: 

жылқы - 15, түйе - 30, сиыр - 10, қой - 1 сом 80 тиын, ешкi - 1 сом 50 тиын (ҚРОМА. 383-қ. 

1-т. 166-іс. 9–16-пп). Ал 1908 жылы Перовскi уезiнде 5950 сиыр мен өгiз және 2517 жылқы, ал

Қазалы уезiнде жоғарыдағыларға сәйкес 11520 және 12066 бас сатылған. Қазақтар бұл

малдардан басқа белгiлi мөлшерде ешкiнi де асырады. Көшпендiлер көбiне ешкiнi отарды

бастап жүргiзу үшiн асыраған, сонда отар қойды айдау оңай болды, бiрақ олар ешкiнi көп

өсiрмедi. Отырықшыларда ешкiнi өсiрдi, оның сүтiн, етiн, түбiтiн пайдаланды.

XIX ғасырдың ортасында отырықшылар есектi де өсiрдi, оны түрлi ауылшаруашылық 

жұмыстарына тiптен жер жыртуға және мiнiс көлiгi, жүк тасуға да пайдаланған. Есекті 

өсіргенін мына статистикадан көруімізге болады: “Перовскi уезiнде 1896 жылы жылқы 41132, 

есек 2482, түйе 91475, мүйiздi iрi қара 26460, қой 860150, ешкi 36364 болды …” 

(Брокгауз, Ефрон, 1898: 349). 

Малы көп байлар өзiнiң табын-табын малын бақтыру үшiн бақташы “жалшы” жалдаған. 

Бақташылар келiсiм бойынша жарты жылға қабылданды, бай алдын-ала жалданған бақташыға 

жалдамалының мiндетiн түсiндiрдi. Жалдаудың екi кезеңi болды – күзде қыстауға көшер 

алдында, онда жалшы байда көктемге дейiн жұмыс iстеуi керек, содан кейiн баймен есеп 

айырысып кетуге болатын едi, немесе баймен қайта келiсiмге отырып келесi кезеңге дейiн 

қалуға болатын болды, күзгi қой қырқымға болмаса су қатқан уақытқа дейiн; бiрiншi кезеңдi 

“күзем”, екiншiсiн “мұз қату” деп атады (АЭМ). 

Орыс зерттеушілері қазақ жерінде қыстық баспана тұрғызу ісі ХІХ ғасырдың басынан 

бастап қолға алына бастағанын айтады. Сыр бойындағы қыстауларда баспана тұрғызу ісінің 

кең қалыптасуы ХІХ ғасырдың соңғы ширегінен отырықшы мал шаруашылығын кәсіпке 

айналдыра бастаған тұста кеңінен өрістеген. Статистиктердың: «Сыр өңірінде ХІХ ғасырдың 

ортасында көшпелілердің кесектен соққан үйлерді иемденуі сирек кездесті, 

3 шаруашылықтың біреуінде ғана қыстық үй болса, қалғандары қысты киіз үйде өткізді. 

Қыстау әкеден балаға мұрагерлікке өтіп отырған» – деген дерегі ХІХ ғасырдың ортасында 

қыстық баспана тұрғызудың кеңінен етек ала қоймағандығын көрсетеді (Добросмыслов, 1895: 

30). Сыр қазақтарының диалектісінде қыстық баспананы «там» деп атау қалыптасқан. Мысалы 

үй тұрғызу, салуды «там салу» дейді. Қазақтар жөнінде алғаш монографиялық еңбек жазған 

орыс тарихшысы, түркітанушы А.И. Левшин жазбасында: «Өткен ХVІІІ ғасырдың соңғы 

жылдарында Кіші жүз төртқара руының қазағы Қараболат Сырдария өзенінің жағасынан 

кесектен кішігірім бекініс тұрғызып, ортасынан мешіт салған, өзі жанында киіз үйде отырған, 

бұл құрылыс кейін «Қараболат там» аталып кетті. Көпес керуендері осы осы жерге тоқтап, 

Қараболаттың қонысынан өткені үшін аз да болса да салық төлеген», – деген (Левшин, 1996: 

298). Қазақтар ертеде қыс мезгілінде де киіз үйде отыра берген. Киіз үй көшпелілердің негізгі 

баспанасы болғандығы жөнінде орыстың этнограф ғалымы (әрі заң саласының да маманы 

болған – Ә.Ж. Ахантаева) Г.С. Загряжский: «Сырдария қазақтары қыста баспанада отыруға 

мәжбүр емес. Қыстық киіз үй жаздық киіз үйден кіші етіп тігіліп, бір үзікке кем жабылған. 

Қыстық киіз үйлерді кейбірі екі киіз үзікпен жапса, кейбірі киіз үй сыртын қамыспен қаптаған. 

Қыста киіз үйді қоңыр, сұр киізбен, жазда ақ киізбен жапқан», – деп киіз үйдің мерзімдік 

сипатын берген (Загряжский, 1874: 114). Бұл екі пікірдің де жаны бар деп қарауға болады. 

Дегенменде, Перовск уезінен қыстауға оралған қазақтардан түсірген суреттер бай 

https://kk.wikipedia.org/wiki/%D2%9A%D0%B0%D0%B7%D0%B0%D2%9B
https://kk.wikipedia.org/wiki/%D0%9C%D0%BE%D0%BD%D0%BE%D0%B3%D1%80%D0%B0%D1%84%D0%B8%D1%8F

ауылдарында қоңыр киізбен жабылған үйлердің қолданыс аясында кең болғанын айғақтайды. 

Осыған қарағанда ақ киізбен жабылған үйлер тойларда, астарда және жайлауларда тігілген 

болса керек. Киіз үйдің тұрмыс қажетін өтеудегі қызметі мен қолданыс аясын Сыр өңірінен 

бақылаған автордың бірі орыстың әскери шенді тарихшы, этнограф ғалымы Л. Мейер.  

Ол: «қыс кезінде де киіз үйде тұруды жалғастырып, жылы болу үшін екі қабат киіз жауып, 

етегін қамыс, құммен бастырған», – деп қыс кезінде үйлердің қамыспен жабылғандығын тағы 

да растайды (Мейер, 1865: 249). Зерттеушілер Ойсылқара, Талдық, Ырғыз және Қазалы 

елді-мекендеріндегі қазақтардың қыстық жертөлесін келесідей суреттеген: «...Жертөле бір 

бөлмелі, аласа, ағаш еденді, мұржасы төбеге шығатын етіп орнатылған. Кең жертөлелер екі 

бөлмелі, бір бөлмеде әйелдер ас даярлайды, екінші бөлмеде қонақ күтіледі. Бөлме ортасында 

төбе берік болу үшін қойылған бақан орнатылған. Жертөлелер қамыстан, кесектен 

тұрғызылып, сырты балшықпен сыланады. Жертөленің ішінен бір қабырғаға тақалып нар 

жасалып (еденнен жоғары көтерілген сәкі, жылы отыру үшін жасалады – авт) үстіне киіз 

төселіп, тұсына кілем ілінген, қалың көрпешелер төселген. Жертөле ішінен киіз үйдегідей 

жүкаяқ, кебеже, аяққап, төсек, киізбен қапталған сандықтар қойылған. Бір қыстауда 

15–20 шаңырақтан, ал кейбір қыстауларда 5–6 шаңырақтан қоныстанды. Қыстаулар көбіне 

бір-біріне жақын етіп салынған. Қазақтар қыстауда әулеттерімен бірге тұрады» 

(Картаева, 2015: 127–128). 

Қазақ халқы төрт түлікті құрмет тұтты, өйткені өмір сүру дағдылары тікелей солармен 

байланысты болды. Әсіресе малдың басын қатты құрметтеді. «...Қазақ мәдениетінде “бас” 

адам, жануар, өсімдік түрлерінің ең мінсіз, ең қасиетті бөлігі болып саналады. Қазақ халқы 

мал басын қатты құрметтеген, сондықтан олар оны тек ең құрметті қонақтарына ұсынады. 

Барлық көру, есту, ойлау, сөйлеу және іс-әрекетті басқару функциялары баста біріктірілген. 

Сондықтан құрметті қонаққа, беделді адамға “малдың басын тарту” салтының өзіндік 

ғұрыптық маңызы бар болды. Басын жегеннен кейін, бата жасалды, ал бас сүйекті кез келген 

жерге лақтырып тастай салмай қораның немесе бақшадағы биік жерге іліп қоятын болған. 

Қазақ халқы бас сүйекі жерге тастау – үйге немесе отбасына зиян келтіреді деп ырымдаған 

(Egfmberdiyev, Akhantayeva 2023: 124). 

Жылдың жартысынан астамында қарапайым қазақтарға жалғыз азық болатын балық 

шаруашылығы едәуiр кең тараған, бiрақ соның өзi ежелгi заман жабдықтарымен өндiрiледi 

десе де болады. Бiрең-сараңында ғана кiшi-гiрiм аулар бар. Көп бөлiгiнде қарапайым 

құралдармен аулады. Балықты Қарабұлақтың бойымен Жаңадария салалары көлiнен, ал көп 

бөлiгiн Арал теңiзiне жақын Сырдария сағасынан аулайды. Ол жерлерде көптеген 

балықшылардың ауылдары тұрады немесе көшiп қонып жүредi. 

Балық аулау кәсiбiмен негiзiнен ХIХ ғасырдан бастап ХХ ғасыр басына дейiн, кедейлер 

айналысқан. Олар үшiн әсiресе, көктемде балық пен малдың сүтi негiзгi күн көрiс тағамдары 

болып есептелген. Балықшылардың балық аулаудағы дәстүрлi құрал-саймандары: қармақ, 

сүзекi, шанышқы, қаза, iлме. Негiзiнен қармақпен өзендер мен көлдер қатқанша балық аулады. 

Балық аулаушылар сүзекiмен көбiне балықтарды көктемде, күзде өрлеу кезiнде және қысты 

күнi мұз астындағы ұйқылы-ояу балықтарды мұзды ойып сол жерге жиналған кездерiнде сүзiп 

алып отырды. Сүзекiмен немесе аумен балық аулау үшiн өзен ағысының ортасынан кердi, 

кейде қамыстан “басқалдақ” жасады, сөйтiп ау керiп те аулады. Балықшы басқалдақ үстiнде 

тұрып суға сүзгiнi тастайды, бiрнеше уақыт судың қатты ағысына қарсы ұстап тұрып, сосын 

көтерiп шығарып алады. Балық аулау мезгiлiнде балықшылар сүзекiнiң өзiмен ғана жиырма 

мыңдай табан балық аулайтын болған. Басқалдақты негiзiнен кiм жасап орнатса соның 

меншiгi және ол атадан балаға мұра болып қалдырылып отырды (АЭМ). 

ХІХ ғасырдың ортасында Түркістан өлкесіне орыс қоныстанушыларының келуіне дейін 

жергілікті тұрғындар балық аулау ісімен кәсіп түрі ретінде айналысқан емес. Сыр бойы мен 

солтүстік Арал теңізі маңын мекендеген жергілікті ру тайпалар балықты тұрмыс кешудің 

қосымша көзі қылып пайдаланған. Ерте дәуірде және орта ғасырларда осы аймақты мекен 

еткен рулар қол жабдықтарымен, торлы дорбамен және шанышқымен күнделікті азық үшін 

ғана балық аулаған. 

Қазақстанда балық шаруашылығы маңызды роль атқарған жоқ, онымен өзен көлдердiң 

жағалауына тұрақтаған азғантай кедейлер ғана айналысқан. ХIХ ғасырда қазақ қоғамының 

жаппай отырықшыланып, көптеген жатақтардың пайда болуына байланысты көшпендi мал 

шаруашылығы мүмкiндiгiнен айырылғанда балық шаруашылығының маңызы арта түстi. 

Олардың бiр бөлiгi балыққа бай су қоймалардың маңына тұрақтап қалды. 

Орыстың әскери шенді ғалымы Е.К. Мейендорф өзінің “Путешествие из Оренбурга в 

Бухару” атты еңбегінде Арал теңізі маңын мекендеген қазақтар туралы былай дейді : «Арал 

теңізінің оңтүстік бөлігін мекендеген қазақтар балықпен қоректенеді, кемемен жүзуге әбден 

қабілетті, олар желкенді қайықтарды да пайдаланады. Қазақтар кішкене қайықтармен 

жағалауды жағалап балық аулайды. Арал теңізінде балық аулаумен тек кәсіби балықшылар 

Арал тұрғындары айналысады, ал қазақтар Сырдарияда балық аулаумен тек азық ету үшін ғана 

аулап қанағаттанған. Арал теңізінде Каспий теңізімен бірдей балық түрлері бар болса керек. 

Бұхарада Арал теңізінен ұсталған ұзындығы 3–4 фут кішкентай бекіре балығын 

көрдік...(Мейендорф, 1975: 66). 

1906 жылғы Орынбор мен Ташкент қалалары арасындағы темiр жол қатынастарының 

ашылуы Арал теңiзiнiң өзiнде балық аулау және су үстi жолдарының дамуына түрткi болды. 

Балық аулау кәсiбiнiң дамуы Аралға Дунайдан және Азов, Каспий теңiздерiнен балық 

аулаушылардың көптеп келуiне әсерiн тигiздi және осы кәсiптiң өзi капиталистiк сипатқа ие 

болып көптеген балық аулау орындарының, теңiз жағалауында балықшылар ауылдарының 

пайда болуына әкелдi. 1908 жылдан бастап Арал теңiзiнен параходтар жүре бастады.  

1910 жылдың күзiнде бұл теңiзде төрт параход болды. Осы уақытқа дейiн Арал теңiзiнде 

балық аулау кәсiбiмен Орал казактары және жергiлiктi халық орыстардың Түркiстан өңiрiне 

келуiне дейiн балық аулаумен кәсiбімен өздері үшiн қазақтар Сырдария бойында айналысып 

келдi. Бiрақ осы уақытқа дейiн балық шаруашылығында монополист болып келген 

Аралдықтарды Каспий, Азов, Волга өзендерiнен келген балықшылар шетке ығыстыра бастады. 

Бұл шеттен келген балықшылардың жылда және тиiмдi өңдеу техникаларын пайдалануымен 

түсiндiрiледi. Арал портының жағалауында көптеген жерлерiне балықшылар қоныстана 

бастады. Балықты жинау және бөлу бойынша жұмыс iстейтiндер болып қазақтар және 

астрахандық әйелдер мен ерлер болды. Балықты Арал теңiзiнен аулайды және оларға деген 

бағалар төмендегiдей қойылады. (1909 жылғы мәлiмет бойынша): 

Сазан – 90 тиыннан 2 сом 40 тиынға дейiн, – 50 тиыннан 1 сом 40 тиынға дейiн. 

Жайын – 1 сом 60 тиыннан 3 сомға дейiн; – 2 сомнан 3 сомға дейiн; – 5 сомнан 7 сомға дейiн. 

Шортан – 60 тиыннан 2 сомға дейiн; – 1 сом 50 тиыннан 3 сомға дейiн; – 80 тиыннан 

2 сом 40 тиынға дейiн. 

Балық өнеркәсiбi деңгейiн темiр жолдар бойынша балықтар санымен анықтауға болады, 

мысалы “Арал теңiзi” станциясынан 1905 жылы 13364 пұт, 1906 жылы 37381 пұт, 1907 жылы 

85046 пұт балық жiберiлген (Материалы к характеристике народного хозяйства в Туркестане, 

1911: 293–295) 

Қорытынды 

Қорыта келе, қазақ халқы мал, егіншілік, балық шаруашылығымен айналысқандығын 

түрлі деректерге қарап сонау қола дәуірі кезеңінен бастау алғандығын көреміз. Қазіргі 

жахандану заманында ата-бабаларымыздың бізге қалдырған рухани және материалдық 

құндылықтарымызды зерттеп–зерделеп жазып қалдырмасақ ұмытылып, жоғалып бара жатыр. 

Тағы бір себебі осы мал, егіншілік, балық шаруашылығына байланысты салт дәстүр, әдет 

ғұрып, наным-сенімдер, шаруашылықты жүргізудің әдіс тәсілдерін, материалдық, рухани 

құндылықтарды білетін адамдардың өмірден озып азайып бара жаткандығында. 

Сонымен қатар жахандану заманында табиғи тағам тапшылығы орын алған кезеңде, 

ұстап тұтынатын бұйымдардың басым бөлігі синтетикалық талшықтардан жасалып, адам 

ағзасына кері әсерін тигізіп жатқан уақытта ата бабамыздың бізге мұра ретінде қалдырып 

кеткен табиғи таза өнімдерді жетілдіріп, шығарып, пайдаланып одан да әрі ұлттық 

құндылықтарымызды дәріптеп әлемдік брент деңгейіне көтермеске. 
Дереккөздер 

АЭМ — Автордың экспедициялық материалдарынан 
ҚРОМА – Қазақстан Республикасының Орталық Мемлекеттік Архиві 

ӨРОМА – Өзбекстан Республикасының Орталық Мемлекеттік Архиві 

